
Замкам у Гальшанах мы распачынаем сэрыю публікацыяў, прысьвечаную 

адметнай старонцы архітэктурнай і культурнай спадчыны Беларусі -  замкам.

У якасьці ілюстрацыяў адбіраюцца толькі архіўныя здымкі і гістарычныя выявы 

пабудоваў. На жаль мы ня можам гарантаваць высокае якасьці ўзнаўленьня 

зьмешчаных ілюстрацыяў, а таксама ўсю паўнату захаванага на сёньня 

ілюстратыўнага матэрыялу. Найперш гэта абумоўлена тэхнічнымі і матэрыяльнымі 

прычынамі.

Тым ня менш мы лічым, што зможам прапанаваць шырокаму чытачу найбольш поўны 

аб’ём ілюстрацыяў, якія ніколі не друкаваліся разам на старонках беларускіх 

выданьняў.

У бліжэйшы час да выхаду рыхтуюцца:
Замак у Нясьвіжы 
Віленскія замкі 
Замак у  Белай 
Замак у Крэва 
ЗамакуМіры  
ЗамакуГорадні 
Замак у Наваградку 
Замаку Троках

Падрыхтавана да друку пры дапамозе Цэнтра «Выдавецкая ініцыятыва» 
Аўтар-складальнік: З.Вайцэховіч 
Карэктар: А.Мікус 
Наклад: 200 паасобнікаў

Па пытаньнях набыцьця і для заўвагаў зьвяртацца:
тэл. (017)2319405
е-/па/7 vi@cvi.lingvo.minsk.by

mailto:vi@cvi.lingvo.minsk.by


А.альшаны належаць да ліку старэйшых мясцовасьцяў віленскае 
зямлі. Замак, вакол якога пазьней сфармавалася мястэчка, быў 
закладзены ў XIII стагодзьдзі князем Гольшам, сынам Нарымунта. 
Малады князь стаўся пачынальнікам адной з найбольш уплывовых 
радзінаў ва ўсім гаспадарстве Літоўскім. Але прозьвішча Гальшанскія 
замацавалася за князьмі толькі напрыканцы наступнага X IV  
стагодзьдзя. 3 таго часу зьяўляюцца і першыя дакладныя 
дакумэнтальныя зьвесткі пра саміх Гальшанскіх. Пасьля на- 
паўлегендарнага Гольшы першым прыгадваецца Альгімунт лад 1385 
рокам, калі ён уваходзіў у склад вясельнага пасольства вялікага князя 
Ягайлы да каралеўны Ядзьвігі. Сын Альгімунта - Ян займаў пасаду 
вялікакняскага намесьніка ў Кіеве і празь сястру - жонку Вітаўта - 
быў пароднены з вялікім князем. Пасьля сьмерці Яна замак перайшоў 
да ягонага старэйшага сына Андрэя, дачка якога Сафія пайшла за 
караля Ягайлу ў 1422 року і сталася пачынальніцай каралеўскае 
дынастыі Ягелонаў.

Пазьней, у 1440 р. (пры князі Юр’і Сямёнавічы Гальшанскім) і 
1492 р. (пры сыне Юр’я - Аляксандры) у гальшанскім замку адбываліся 
зьезды найбольш уплывовых магнатаў Вялікага княства Літоўскага 
для выбару прэтэндэнтаў на вялікакняскі пасад.

Да самага выгасаньня радзіны Гальшанскія належалі да ліку 
багацейшых магнатаў дзяржавы, а іхны радзінны замак-да найбольш 
багатых рэзыдэнцыяў. Праўда доўгі час замак заставаўся драўляным 
і толькі напрыканцы XV стагодзьдзя (па ўскосных зьвестках) былі 
ўзьведзеныя першыя мураваныя замкавыя пабудовы, але толькі 
далейшае археалягічнае вывучэньне дапаможа ўзнавіць выгляд 
першапачатковае рэзыдэнцыі Гальшанскіх.

У першай палове XVI стагодзьдзя радзіна 
Гальшанскіх выгасае, апошні мужчынскі прадстаўнік 
княскай дынастыі Павел Гальшанскі (памёр у 1555 року), 
віленскі біскуп, адпісаў усю маёмасьць на карысьць 
дзяржавы, але вялікі князь Жыгімонт Аўгуст адмовіўся 
ад дараваньня і пераказаў спадчыну Гальшанскіх розным 
непрамым нашчадкам. Так былой маёмасьцю князёў 
валодалі, але ня доўга, Альбрэхт Гаштаўт і Бята 
Астрожская, але ў рэшце рэшт, праз пляменьніцу Паўла 
Гальшанскага Алену Юраўну замак і большасьць земляў 
перайшлі да радзіны Сапегаў кодзенскай галіны.

Новыя ўладары нядоўга карысталіся старым замкам 
Гальшанскіх, і напрыканцы XVI стагодзьдзя Павел Сапега 
пачаў узводзіць новы мураваны замак. Падобна, яшчэ пры 
Гальшанскіх у канцы XV стагодзьдзя было пакінутае старое 
замчышча і новыя пабудовы былі ўзьведзеныя на 
сучасным месцы. П.Сапега выкарыстаў старыя муры пры 
пабудове сваёй рэзыдэнцыі, пра што сьведчаць 
археалягічныя раскопкі.

Тэта была шыкоўная рэзыдэнцыя, роўных якой мала 
было ўва ўсёй дзяржаве. Збудаваны ў стылі галяндзкага 
маньерызму, замак быў надзвычай багата аздоблены. 
Сьцены пакрывў фрэскавы роспіс, творы жывапісу і 
партрэты прадстаўнікоў радзіны. Столі шматлікіх заляў і 
пакояў былі упрыгожаныя багатай ляпнінай у традыцыях 
люблінскага рэнэсансу. Каміны, аканьніцы, дзьвярныя 
праходы аздабляліся мармуровай разьбянінай і ляпнінай. 
Разьбяныя дзьверы, мэбля, срэбныя і бронзавыя пад- 
сьвечнікі і посуд - усё гэта зьяўлялася набходнымі атры- 
бутамі багатай магнацкай рэзыдэнцыі. Падлогі замку былі 
выкладзены з фігурных рознакаляровых керамічных плітак.

Аднак ад былой велічы Гальшанскага замку нічога 
не захавалася. У 1692 року замак выходзіць з рук Сапегаў 
і пачынаецца ягоны доўгі і пакутлівы заняпад.

Адныя з старэйшых выяваў замку. Датуюцца канцом XVIII стагодзьдзя. 
Падобна, што адна зьяўляецца копіяй другой, альбо яны абедзьве мелі 
агульную першакрыніцу. Ва ўсялякім разе, гэта найбольш недакладныя 
выявы замку. Падобна, што мастак меў толькі агульнае ўяўленьне пра 
выгляд сапегаўскай рэзыдэнцыі, акрамя таго ён нялітасьціва сказіў 
прапорцыі пабудовы.

На пачатку XV III стагодзьдзя замак быў моцна 
пашкоджаны ў часе вайны паміж Рэччу Паспалітай, Расеяй і 
Швэцыяй. Верагодна, тады быў страчаны трэці паверх 
палацавых пабудоў. На працягу наступных ста рокаў, замак 
няспынна мяняў уладальнікаў, але да канца XVIII стагодзьдзя, 
як можна меркаваць, жылымі заставаліся практычна ўсе 
захаваныя памяшканьні рэзыдэнцыі.

Наступнае XIX стагодзьдзе Гальшанскі замак сустрэў 
ужо з напаўразбураным левым крылом, і ў такім выглядзе 
комплекс пратрываў да 1880-х рокаў, пакуль чарговы ўла- 
дальнік Гарбанёў не узарваў значнае часткі замку, а цэглу 
выкарыстаў на будаўніцтва карчмы. Але нават пасьля гэтага, 
да пачатку 1950-х рокаў заставаліся цэлымі былыя парадный 
памяшканьні правага крыла замку і замкавая капліца. Больш 
за тое, захоўваліся нават рэшткі даўніх фрэскавых росьпісаў.



Выява замка ў 1812 року.
Мастак Альбрэхт Адам

На пярэднім пляне адзьдзелы пяхтуры й сьпешанай артылерыі арміі 
Напалеона

Ад на к новая ўлада мела асабісты погляд на гістарычную І 
культурную спадчыну Беларусі. Распавядаюць, што ў 1960-я 
рокі вучняў мясцовай вучэльні не адпускалі на летнія вакацыі, 
пакуль яны не разьбяруць пэўнага кавалку даўніх муроў на 
цэглу. Гэтыя падзеі, роўна як і рамантычны вобраз замку, 
знайшлі сваё літаратурнае адлюстраваньне у кнізе 
У. Караткевіча «Чорны замак Альшанскі».





Выгляд правага крыла замку і брамы
Фота да 1939 року

Калі вам хочацца адчуць старасьвецкі дух 
Беларусі, той Беларусі, якая адышла ў нябыт, вам 
варта адведаць мястэчка Гальшаны. Ад самой 
назвы нібы патыхае сівой даўніной. Сапраўды, 
пачаткі Гальшанаў сягаюць у тыя часы, калі на 
нашай зямлі валадарылі напаўлегендарныя князі, 
што закладалі падмуркі будучага Вялікага княства 
Літоўскага.





Выгляд замкавай капліцы ў 1920-х роках
Мастак ЯзэпДраздовіч

Дарэчы, у адрозьненьні ад Гарбанёва, 
які пускаў цэглу на будаўніцтва карчмы, 
«народная» улада будавала зь яе сьвінарнік 
непасрэдна на руінах замку. Праўда, зараз 
ад сьвінарніку непазасталося і сьлядоў (чаго 
ня скажаш пра адпаведную ўладу), але руіны 
замку па-ранейшаму працягваюць 
разбурацца.

Выгляд замкавай капліцы
Фота да 1939року





Выгляд інтэр’еру замкавай капліцы
М  Фота да 1939 року

Выгляд правага крыла (у тары) і брамы (на доле) замку ў 1920-х роках
Мастак Язэп Драздовіч

Скляпеньні ў замкавых вежах пачатку XVII стагодзьдзя
Фота да 1939 року



Варыянт рэканструкцыі першапачатковага выгляду замку 

Сучасны плян з адлюстраваньнем часткова захаваных частак


